
Dell’AneideCanto vi.





5.





’N facce à la porta se vedea pintato

Androgio acciso a botte de cortielle:

E dava Atene pe sto gran peccato,

Scuressa! ogn’anno sette giovanielle.

E a sciorte da la usciola cacciato

Era lo nomme de sti poverielle;

E chi de chille se cacciava a sciorte,

’N canna a lo Menotauro havea la morte.






6.





Ccà l’Isola de Creta compareva,

E a na vacca de ligno se ’nzerrava

Pazife, pe l’ammore, che l’ardeva,

Puh, de no toro, e se ne scrapicciava.

Lo Menotauro, ch’essa partoreva,

Miezo voje, e miez’ommo se mostrava:

E de l’ammure de chella Janara

Era mammoria assaje fetente, e chiara.






7.





Lo laberinto se vedea ’ntessuto

De catapecchie, e vie chiene de ’nganne.

Dedalo stà de core ’ntenneruto

De la Regina a l’amoruse affanne.

E no filo le dà chill’ommo astuto,

Azzò le serva a fare contrabanne,

Pe trovare accossì la via secura

De chella presonia ’mbrogliata, e scura.






8.





Icaro, a te porzì ’ntrà ste sbenture

Pentare ad oro Patreto cercava.

Co la desgratia toa, mà li colure

Lo gran chianto guastaje, che l’allavava;

Doi vote accommenzaje co chiare scure

A fare lo designo che penzava;

E doi vote le venne l’antecore,

E jettaje li pennielle, e lo colore.

